Inngangur

Smáþjóðaleikarnir voru haldnir hér á landi árið 1997 og þá keypti Sundsambandið leyfi til að nota sundmótaforrit frá HyTek auk þess sem ný tímatökutæki voru tekin í notkun. Með þessum nýja búnaði varð rekstur keppninnar mun auðveldari en áður hafði þekkst hér á landi. Í kjölfar Smáþjóðaleikanna náðist þó lítið að fylgja tæknivæðingunni eftir og voru næstu ár nokkur skref stigin aftur á bak í tæknivæðingu sundmóta. Undanfarið ár hefur hins vegar orðið gjörbreyting á rekstri stórra sundmóta þar sem á flestum mótum er notast við HyTek forritið og á mörgum mótanna jafnframt notað til tímatökubúnað sem hægt er að beintengja við mótaforritið.

Mörg sundfélög á Íslandi hafa sýnt hugbúnaðinum áhuga og mörg þeirra tekið hann í sína þjónustu. Þrátt fyrir það hefur verið hörgull á fólki til starfa við tölvubúnaðinn á SSÍ sundmótunum. Því hefur verið ákveðið að ná saman kjarna fólks sem tilbúið er til starfa við búnaðinn á sundmótum á vegum SSÍ auk þess sem þekkingin mun nýtast vel við rekstur félagamótanna.

Bandaríska fyrirtækið HyTek hefur sérhæft sig í hugbúnaði fyrir sund og frjálsar íþróttir. Forritið Meet Manager frá HyTek er stærsti hluti þessa námskeiðs og nýtist það rekstraraðilum sundmóta til að setja upp og reka mót. Þessi hugbúnaður er ráðandi á bandarískum og áströlskum sundmótum og er að breiðast út víða um Evrópu.

Svissneska fyrirtækið Omega Electronics hefur um áratuga skeið sérhæft sig í margskonar rafeindabúnaði. Frá Omega er tímatökubúnaður sem nefndur er Ares 21 og er hann mjög útbreiddur á sundmótum um allan heim. Fjallað er um þennan búnað á námskeiðinu.

Námskeið þetta er hugsað til að sýna nemendum grunnatriði sem þarf að hafa tök á til að geta sett upp og rekið tækja- og tölvubúnað á sundmótum. Nauðsynlegt er að nemendur fylgi námskeiðinum strax eftir með starfsreynslu á sundmótum.

Námskeiðið er haldið á tveimur kvöldum. Fyrra kvöldið verður lögð áhersla á Meet Manager hugbúnaðinn en síðara kvöldið á tímatökubúnaðinn og rekstur sundmóts. Vonast er til að umræður um mótarekstur skapist og að sundmótin verði betri um leið og fleira gott fólk tekur þátt í þeim með þekkingu og reynslu.
